Коми Республикаса Юралысь Вячеслав Гайзер восьтіс Сыктывкарын Олимпийскӧй Би эстафета.

Вячеслав Гайзер республикаса юркарын медводзӧн восьтіс эстафетасӧ, сылӧн факелын бисӧ ӧзтіс Би видзысь торъя лампадаысь. 200 метр котӧртӧм бӧрын, Вячеслав Гайзер сетіс сійӧс Сыктывкарса мэрлы Иван Поздеевлы. Олимпийскӧй би вайисны Сыктывкарӧ самолётӧн Архангельскысь.

«Республикалы тайӧ вывті ыджыд лоӧмтор – ми участвуйтам «Сочи 2014» олимпийскӧй би эстафетаын! Эстафета лӧсяліс миян дінмуын Спортлы сиӧм вокӧд! Ме эска, мый тайӧ бур юӧр, и миян республикалӧн — спорт боксянь бур аскиа олӧм. Тӧвся Олимпийскӧй ворсӧмъяс медводдзаысь мунӧны миян странаын. И сӧмын ӧти лунӧ — тайӧ миян би, сійӧ ӧтувтӧ став спортсменсӧ, ставнысӧ, коді радейтӧ спорт. И ме эска, мый тайӧ отсалас миян спортсменъяслы бура петкӧдчыны Олимпиада вылын. Ми сиам миян командалы вермӧмъяс», - висьталіс Вячеслав Гайзер.

Олимпийскӧй бисӧ вайисны Сыктывкарӧ Архангельскысь самолётӧн.

Сыктывкарын Олимпийскӧй би эстафетаын участвуйтіс 90 морт: нималана тренеръяс да спортсменъяс, тӧдса политикъяс да силӧвӧй структура петкӧдлысьяс, а сідзжӧ Коми Республикаса олысьяс, кодъясӧс бӧрйисны конкурс серти.

Эстафетаын участвуйтысьяс пиысь медтӧдчана йӧз: лызьӧн котралӧм кузя нёльысь олимпийскӧй чемпионка Раиса Сметанина, лызьӧн котралӧм кузя кыкысь олимпийскӧй чемпион Николай Бажуков, лызьӧн котралӧм кузя олимпийскӧй чемпион Василий Рочев-старшӧй, лызьӧн котралысьяс Иван Артеев, Андрей Нутрихин, Владимир Леготин, Василий Рочев-младшӧй, Ермил Вокуев, «Строитель» хоккей клубса капитан Эдуард Найденков, юниоръяс пӧвстын пауэрлифтинг кузя Европаса чемпионка Екатерина Братусь, Паралимпийскӧй ворсӧмъясын кыкысь чемпионка лызьӧн котралысь Мария Иовлева, лызьӧн котралӧм кузя мирса абсолютнӧй чемпионка  сурдолимпийка Раиса Головина, лызьӧн котралӧм кузя мирса чемпионка Наталья Смирнова,  таэквондо кузя унаысь мирса чемпион Анатолий Чиканчи, самбо кузя мирса чемпион Константин Лахтионов, гира лэпталан спорт кузя ветеранъяс пӧвстын Россияса, Европаса да мирса унаысь чемпион  Александр Борисов, Комиын конькиӧн котралан спорт федерацияса президент, мирса чемпионатын призёр, Европаса кык кубокын абсолютнӧй чемпионка Марина Пылаева, лёгкӧй атлетика кузя СССР спорт мастер, Москваса Олимпиада-1980 факел нуысь Евгений Кириллов да  «Отечество водзын заслугаясысь» II степеня орденлӧн медальса кавалер» изьваса Сергей Сотников.

